
РД-дин АХЦЕГЬ РАЙОНДИН  ОБЩЕСТВЕННО-ПОЛИТИЧЕСКИЙ ГАЗЕТ

ЦIИЙИ
ДУЬНЬЯ

Ахтынская районная общественно-политическая газета       “НОВЫЙ МИР”

АХЦЕГЬРИН 1-НУМРАДИН СОШ-дин –165 ЙИС

Дагъустандин халкьарин 
садвилин Югъ

ДАГЪУСТАНДИН ХАЛКЬАРИН САДВИЛИН ЮГЪ МУБАРАКРАЙ!

Оргкомитетдин заседание
Дашдемир ШЕРИФАЛИЕВ

Муниципалитетдин кьил Абдул-Керим Палчаеван регьбервилик 
кваз Ахцегьрин СтIал Сулейманан тIварунихъ галай 1-нумрадин 
юкьван  школадин 165 йис тамам хьунин юбилейдиз талукьарнавай 
тешкиллувилин комитетдин заседание кьиле фена. Йикъан повестка-
дин кьилин месэла кIелдай и заведениедин юбилейдин шадвилериз 
талукьарнавай. Ам гьахълудаказ неинки Дагъустандин, гьакI вири 
Кеферпатан Кавказдин виридалайни яшлу хуьруьн светский школа 
яз гьисабзава.

Школадин тарих 1861-йисан 
26-сентябрдилай эгечIзава. И вах-
тунда Самурдин округдин Ахцегь-
рин хуьре «Са классдин сифтегьан 
общественный училище» лагьай 
кIелдай заведениеди вичин ракIарар 
ачухна. Им и регионда 44 ученик 
кьабулай  хуьруьн сифте светский 
школа тир. Гьеле кьве йис идалай 
вилик, 1859-йисуз, Кавказдин дяве 
бегьем хьайи са тIимил вахтунилай, 
духтур Лебедева дагъвийрин аялриз 
урус чIал чирун патал Ахцегьрин 
къеледин патав екеди тушир шко-
ла  ачухна. И тежриба яргъалди 
феначтIани, ам чкадин округда 
светский образование гунин сиф-
те кам къачун хьана. 1861-йисуз 
лагьайтIа, агьалийрин тIалабуналди 
школадихъ гьамишан кIвал ва статус 
хьана.

165 йисан вахтунда школадин 
цларай вичин халкьдин вишералди 
тIвар-ван авай рухваяр ва рушар 
экъечIна – алимар, духтурар, во-
еначальникар, государстводин ва 
общественный деятеляр, культура-
дин ва искусстводин устадар. Са мус 
ятIани партайрихъ ацукьайбурун 
жергеда авай: Нажмудин Самур-
ский – Дагъустан АССР-дин бине 
эцигайди ва  сифте кьил, Мирзабег 
Ахундов –ДАССР-дин лежбервилин 
нарком, Гьазрет Алиев – Советрин 
Союздин Игит, Саимат Ферзалиева 
– Социализмдин Зегьметдин Игит, 
Шагь-Эмир Мурадов – Дагъустан-
дин Халкьдин писатель, Софият 
Аскарова – республикадин сифте 

киноактриса, Алла Жалилова – 
СССР-дин Большой театрдин бале-
рина хьайи анжах са дагъустанви, 
Хас-булат Аскар-Сарыджа –Дагъ-
устандин скульптурадин искус-
стводин  бине эцигайди, Рагьимат 
Гьажиева – Россиядин Халкьдин 
артистка, Азиз Алискеров – ири 
геолог - къизилдин мяденар жагъ-
урдайди (золотоискатель), Агьед 
Агъаев –литературовед ва алим, 
Къемер Адигуьзелова - Палчаева 
– сифте дагъустанви илимрин док-
тор, офтальмолог, Салигь Агьмедов 
–1931-йисуз Ахцегьа гъвечIи ГЭС 
эцигай  инженер-самородок, Абдул-
вагьид Вагьабов, Магьият Макатова, 
Гуьлханум Султанова, Марият Багъ-
ишева – СССР-дин Верховный Со-
ветдин депутатар ва хейлин масабур. 

Им тIварарин гьакIан сиягь туш. 
Им школа бажарагърин чаддиз  
элкъвейвал къалурзавай жанлу лето-
пись я. Школадин цлара къачунвай 
чирвилери выпускникриз гьар жуьре 
хилера кукIушар муьтIуьгъариз куь-
мекна – уьлкведиз къуллугъ авуни-
лай искусстводал кьван, илимдилай 
женгинин игитвилел кьван.

Заседаниедал шадвилерин план, 
школадин патав гвай территория 
аваданламишунин  ва музейдин 
экспозицияр гьазурунин месэлаяр 
гьялна. Вичин яргъал тарихдин 
вахтунда школа гьакIан кIелдай за-
ведение ваъ, ам виче гележег арадал 
къвезвай чка – хуьруьн гьакъикъи 
рикI яз амукьзава.

Им республикадин метлеб-
дин чIехи сувар я. 2011-йисалай 
официальнидаказ къейдзавай 
ада чи стха халкьарин дуствилин 
алакъаяр лишанламишзава. Су-
варин бинеда яргъал 1741-йисуз 
дагъвияр сад хьана, ирандин 
чапхунчи Надир-шагьдин 100 
агъзур кас яракьламиш кьушун 
кукIварай кьетIен вакъиа ава. 
Ихьтин гьунарлу вакъиаяр чи 
халкьарин тарихда гзаф хьана ва 
гилани ава. Гьич тахьайтIа 1999 
- йисep Дагъустандиз сухулмиш 
хьайи яракьламиш бандитрин 
кIеретIар кукIварун рикIел хкин. 
Къуй чи халкьарин арадавай 
гьуьрмет мадни мягькем хьурай!  

«Лезги газетдин» медаль гана
М.НАРИМАНОВ

Россияда 1-сентябрдилай официальнида-
каз 2027-йис патал подпискадин кампания 
ачухнава. Адан сергьятра аваз республикадин 
общественно-политический «Лезги газетдин» 
редакцияди гьар йисуз районрин кьилерихъ, 
коллективрин  къуллугъчийрихъ ва адетдин 
кIелдайбурухъ галаз гуьруьшмишвилер теш-
килзава. Алай йисан 1-сентябрдиз газетдин 
кьилин редактор, Россиядин журналистрин 
Союздин Дагъустандин отделениедин пред-
седатель Мегьамед Ибрагьимов Ахцегь рай-
ондин регьбер Абдул-Керим Палчаевахъ галаз 
гуьруьшмиш хьана.

Азадвилин гьалара абуру дидед чIал хуьнин 
ва вилик тухунин месэлаяр, и кIвалахда милли 
газетдин ролдиз, гьакIни муниципалитетди 
жегьилрин арада лезги чIал машгьур авуниз 
талукь серенжемрин рекьяй месэлаяр гьялна. 
Мегьамед Ибрагьимова хабар гайивал, эхи-
римжи йисара Ахцегь районда «Лезги газет» 
кхьенвайбурун кьадар агъзур касдилай алат-
нава. Адан фикирдалди, муниципалитетдин 
агьалийрин кьадардиз килигайла, им  хъсан 
нетижа я. 

Райондин кьили дидед чIал вилик тухуник 
ва хуьник еке пай кутунай  республикадин га-
зетдин вири коллективдиз чухсагъул лагьана ва 
адахъ яратмишунрин рекьяй агалкьунар хьун 
алхишна. Ада суьгьбет авурвал, муниципа-
литетда гьар йисуз школадин ученикар патал 
олимпиадаяр, дидед чIалан муаллимрин арада 
конкурсар кьиле тухузва, виридалайни хъсан 
аялар ва муаллимар лагьайтIа, премийралди 
къейдзава. 

Абдул-Керим Палчаева гьакIни къейдна: 
райондин агьалийри неинки республикадин 
изданияр, гьакI чкадин «ЦIийи дуьнья» га-
зетни ашкъидалди кхьизва. Районда почтадин 
отделениеди ва киоскди кIвалахзава. Идани 
газетар кхьинин кIвалах къулайди ийидай 
мумкинвал гузва. Ада а кардихъ инанмишвал 
къалурна хьи, 2027-йис патал подпискадин 
кампаниядин сергьятра аваз ахцегьвийри 
кьетIен активвал къалурда. 

Гуьруьшдин эхирдай Мегьамед Ибра-
гьимова лезги чIал хуьнин рекьяй бегьерлу 
кIвалах тухунай  райондин руководстводиз 
чухсагъул лагьана, гьар йисуз тереф  хуьнай 
ва лезги культурадин тIвар-ван авай деятелар 
эбеди авунай Абдул-Керим Палчаевав «Лезги 
газет» редакциядин патай рикIел аламукьдай 
медаль вахкана.

 Дагъустандин команда
РД-дин Кьилин везифаяр вахтуналди 

тамамарзавай Фёдор Щукина кар алакьдай 
пешекарар желбунин мураддалди арадал 
гъанвай «Дагъустандин команда» програм-
мадин кIвалах давам жезва. 

И йикъара «Дагъустандин командадиз» 
къуватлу 9 пешекар мад алава хъхьана. Ф. 
Щукинан телеграм-каналда хабар ганвай-
вал, суьгьбетар кьиле тухвайдалай кьулухъ 
10 дакай 9 кас республикадин кадрийрин 
резервдик акатна. 

«Гзафни-гзаф зи фикир желб авур кар ам я 
хьи, иштиракайбурукай садни гьакъикъибур 
тушир планрикай ва я гуьрчегдиз гьазурнавай 
гьахъ-гьисабрикай раханач. Гьар сад дуьм-
дуьз теклифар гваз атана: ЖКХКх, энерге-
тика, образование, здравоохранение, спорт», 
– кхьенва Фёдор Щукинан тг-каналда. 

Суьгьбетар кьиле тухуз атай кандидатри-

кай бязибуру чпи идалай виликни и жуьредин 
конкурсра иштиракайдакай ва чпин чирви-
лерни тежриба садазни герек татайдакай 
ихтилатна.

КIвале дидед чIалал рахух!
Малум тирвал, Дагъустандин халкьарин 

милли чIалар алай вахтунда квахьунин хата-
лувилик ква. Месела, 2002-йисуз кьиле тухвай 
переписдин делилралди, чи республикада 
яшамиш жезвай агьалийрин 91 процентдиз 
чпин хайи чIалар чизвай, 2010-йисуз абурун 
кьадар – 84, 2021-йисуз 66 процентдал кьван 
аватна. Им чак виридак къурху кутадай лишан 
я. Гьич тахьайтIа, сифте нубатда мектебра 

дидед чIалан тарсариз чара авунвай сятерин 
кьадар артухарна кIанда.

Амма дидед  ч Iа л  хуьнин  кьилин 
шартIарикай сад им хизанда анжах дидед 
чIалал рахун лазим тирдал кьетIен гуьзчивал 
тухун я. «Ватан бубади, чIал дидеди хуьзва» 
– ибара гьакъикъат я. Гьуьрметлу дидеяр, 
бадеяр, сусар! КIвале аялрихъ галаз дидед 
чIалал рахух!

ТЕРБИЯДИН МЕСЭЛАЙРАЙ

В РД увеличены единовременные выплаты при 
заключении контракта с Минобороны РФ

Аял патал куь саймишвал важиблу я
М.НАРИМАНОВ, журналист-педагог, РД-дин культурадин лайихлу 

работник

Агалкьзавай несилдиз тербия гунин асантди тушир кIвалахда са мус 
ятIани вирида гъалатIриз рехъ гайиди я. Ингье абурукай 10 гъалатI. 

Сад лагьай гъалатI – мад пара кIан жедач лагьана хиве кьун. «Эгер вакай 
заз бегенмиш жедайди тахьайтIа, заз вун мад кIан хъижедач». 

Диде-бубайрин фикир: 
Куь гьи тIалабунин патахъай 

хьайитIани, аялри вучиз мукьвал-мукь-
вал гьуьжетарда? Белки, абуру и кар чаз 
хъилерай ийизва, бес вуч ийин? Абу-
руз акьуллу хьуниз эвердани? Аялриз 
чIехибуру лугьузвай гафарин ван къвез-
вач эхир. Къурху гудани? И кардини мад 
таъсир хъийизмач. Ихьтин дуьшуьшра 
гзафбуру вичин жуьредин козырной 
карта ишлемишзава: «Мад дидедиз вун 
кIан хъижедач». И гафар чакай гзафбуру 
мукьвал-мукьвал тикрарзава. 

Психологрин фикир:
Жуван бицIек мад кIан хъижедач 

лугьуз гаф гун тербиядин лап къуватлу 
такьатрикай сад я. Адет яз, и къурхулу-
вал кьилиз акъатзавач. Аялри лагьайтIа, 
фашалвал лап хъсандиз гьиссда. Са 
сеферда алдатмишуналди, куьне яргъал 
вахтуналди аялдин патай ихтибар квада-
рун мумкин я – бицIекди куьн тапарар 
ийидай инсанар хьиз кьабулда. Гьавиляй 
икI лагьайтIа хейлин хъсан я: «Заз вун 
гьикI хьайитIани кIан жеда, амма вуна 

вун тухузвай тегьер заз бегенмиш туш». 
Кьвед лагьай гъалатI – къайгъ-

усузвал. «Ваз вуч кандатIани ая, заз 
къайгъу туш».

Диде-бубайрин фикир:
Гьуьжетар ийиз, нервияр чIуриз, 

бицIекдиз са вуч ятIани субутариз чан-
дал вучиз гуж акъулдда? Аялдиз вичин 
месэлаяр вичиз гьялиз чир хьана кIанда. 
Куьрелди, аял чIехи яшдин уьмуьр-
диз гьазурна кIанда. Къуй адакай фад 
масадалай аслу туширди хьурай, чун 
лагьайтIа, секинвиле турай.

Психологрин фикир:
Вич квел машгъул ятIа квез къайгъу 

тахьун аялдиз садрани къалурун герек 
туш. Куь къайгъусузвал гьисс авунмаз-
ди ада ам гьикьван «гьакъикъиди» ятIа 
ахтармишиз эгечIда. Гзаф дуьшуьшра 
аялди и къайгъусузвал нагьакьан крар 
авуналди ахтармишда. Ада куьне чIуру 
крарай вичиз туьгьмет ийидани ва я 
ийидачни гуьзетда. Гьавиляй гьакI тIвар 
патал къайгъусузвал къалур ийидайда-
лай аялдихъ галаз дуствилин алакъаяр 
тайинар ийиз чалишмиш хьун хъсан я. 
Им аялди вич тухузвай тегьердилай куьн 
эсиллагь рази тушир дуьшуьшдизни 
талукь я. Месела, икI лагьайтIа жеда: 
«Ваз чидани, и месэлада зун вахъ галаз 
эсиллагь рази туш. Амма заз ваз куьмек 
гуз кIанзава, гьикI лагьайтIа, заз вун пара 
кIанда. Ваз мус герек хьайитIани, завай 
меслят къачуртIа жеда».

Пуд лагьай гъалатI – кьадарсуз 
кIеви истемишунар авун. «Вуна за 
лагьай крар авун лазим я, вучиз 
лагьайтIа зун кIвале кьилин кас я».

Диде-бубайрин фикир:
Аялри рахун алачиз чIехибурухъ 

яб акална кIанда. Им тербия гуна ви-
ридалайни важиблу къайда я. Артухан 
рахунриз яб гана виже къведач. Аялдин 6 
йис тамам хьанвани, я тахьайтIа 16 йис, 

и кар важиблу туш. Яни аялриз кьезил-
вилер гана хала-хатурвилер авуна виже 
къведач. Акси дуьшуьшда абур кьамал 
ацукьда.

Психологрин фикир:
Аялри са вуч ятIани вучиз ийизватIа, 

а кардин гъавурда абур чарасуз яз акьун 
лазим я. Кьадарсуз кIеви истемишунар 
ийидай тербиядин къайдайрин гъавурда 
аял гзаф дуьшуьшра акьадач. Адаз ам 
вердишвилер (дрессировка) хьиз аквада. 
Чун патав гвайла аялди тапшурмишна-
вай вири крар рахун алачиз тамамарда, 
амма патавай къекъечIнамазди вири 
къадагъаяр адан рикIелай фида. КIеви 
истемишунрилай инанмишвал хъсан я. 
Гереквал аваз хьайитIа, икI лугьуз жеда: 
«Исятда вуна за лугьузвайвал ийида, 
нянихъ лагьайтIа, чна вири месэлаяр 
секиндаказ гьялда».

Кьуд лагьай гъалатI – аялар кста-
харна кIанда. «Аквадай гьаларай, за 
и кIвалах вичи кьилиз акъудда. Зи 
аялдихъ ам тамамардай къуватар 
гьеле авач».

 Диде-бубайрин фикир:
Чун чи аялдиз вири крар ийиз гьазур 

я. ГьикI лагьайтIа адаз гьамиша вири-
далайни хъсан шейэр къачуна кIанда 
эхир. Аялвал лап куьруь девир я, ингье 
гьавиляй ам гуьзелди хьана кIанда. Чахъ 
бицIекар вири четинвилерикай ва хуш 
текъведай крарикай хуьдай къуватар ава. 
Аялдин гьи гуьгьуьл хьайитIани кьилиз 
акъудиз гьамиша хуш я.

Психологрин фикир:
Кстахарнавай аялриз уьмуьрда гзаф 

четин жеда. Авай са аял гьамиша диде-
бубадин кIанивилик хвена виже къведач. 
Гележегда и карди гзаф кьадар месэ-
лайрал гъун мумкин я. Инанмиш хьухь, 
диде-бубайри аялдин рекьелай гьатта 
гъвечIи къванни алудуникди ада вич 
бахтлуди яз гьиссдач. Идаз акси яз аялди 
вич куьмексузди ва текди яз кьатIуда. «И 
кар жува тамамариз чалишмиш хьухь. 
Эгер тахьайтIа, за ваз ашкъидалди куь-
мек гуда» – ингье рушав ва я гададив ка-
маллудаказ эгечIзавай жуьрейрикай сад.

Вад лагьай гъалатI – илитIнавай 
роль. «Зи аял зи виридалайни хъсан 
дуст я». 

Диде-бубайрин фикир:
Аял чи уьмуьрда кьилинди я. Ам 

ахьтин гъавурдик квайди я хьи, адахъ 
галаз вири крарикай рахаз жеда. Халис 
чIехиди хьиз, ам чи гъавурда акьазва.

Психологрин фикир:
Чпин диде-бубайриз бегенмиш хьун 

патал аялар вири кIвалахар тамамариз 
гьазур я. Диде-буба и дуьньяда абур па-
тал виридалайни кьилин инсанар я эхир. 
Аялар гьатта чпин итижрикай таяр-туь-
шерихъ галаз рахун тавуна чIехибурун 
асантбур тушир дердийриз гьахьиз 
гьазур я. Амма и вахтунда абурун хсуси 
дердияр гьял тахьана амукьзава.

 (КьатI ама)

В Дагестане увеличены единовременные выплаты при заключении контракта с Мино-
бороны РФ и назначении в подразделения резерва.

Общий объем единовременных выплат в республике составляет от 3,6 до 4,1 млн ру-
блей: региональная выплата – 2,7 млн рублей, а также дополнительно 400 тысяч рублей 
при назначении в подразделения резерва;

федеральная выплата – 400 тысяч рублей;
выплата от администраций городов и районов республики – от 100 до 600 тысяч рублей.
Заработная плата военнослужащих начинается от 210 тысяч рублей в месяц. Итого за 

год – от 6 500 000 рублей с учетом единовременных выплат и заработной платы.
Дополнительную информацию можно получить в пункте отбора по Дагестану: 8 (989) 

484-69-95.

ТIебиатдин бедбахтвилер умуми 
къуватралди алудзава

М.НАРИМАНОВ

Фиярин хуьр Фий-чай вацIун къерехда 
бинеламиш хьанвай ва вич райцентр тир 
Ахцегьрикай 35 километрдин яргъа авай 
Россиядин виридалайни кьиблепатан хуьр 
я. 2026-йисан сентябрдин эвелра, яргъалди 
къвайи марфарилай кьулухъ, дагъдин и хуьр  
къуватлу селдик акатна. Яшлу инсанриз 
ихьтин къуватлу сел акурди туш. Ада гьам 
майишатриз,  кьурариз ва гьамни инсанриз 
зиянар гана. 

Гьа икI майишатдин дараматар, гьай-
ванар патал цурар ва складар, куьнуьяр, 
автомобилар –  вири ибур селдин хурук 
акатна. 2024-йисан 1-майдиз шадвилин гьа-
лара ачухай ва вичел 109 метрдин яргъивал 
алай яхдиз фидай муькъуьзни са кьадардин 
зиянар хьанва.  И муьгъ вич яргъалди гуь-
зетиз хьайи хатасузвилин лишан тир. Ам 
эцигдалди хуьруьн агьалияр чпин  уьмуьр 
хаталувилик кутуналди, вацIалай жуван 
къуватралди элячIуниз мажбур жезвай. 
Гила вацIун кьве къерех алакъалу авунвай 
муькъуь мад къайгъударвал ва ремонт ис-

темишзава. 
Райондин кьил Абдул-Керим Палчаев 

энгелвал авачиз чкадал хуьруьз фена, ада 
тIебиатдин бедбахтвилерин кьадардиз 
къимет ва талукь тир тапшуругъар гана. 
КIвалахар галай-галайвал кьиле тухуда, 
амма залан техникадивай гьелелиг кIвалахиз 
жезвач: селди гзаф кьар гъанвайвиляй тех-
ника ана акIунин хаталувал ава. Фикирза-
вайвал, кьар тIебиидаказ кьуруни кьуд-вад 
югъ кьада.

ТIебиатдин бедбахтвилерин сифте йикъ-
арилай хуьруьн агьалийри (хуьруьн сергья-
трилай  къеце пата яшамиш жезвайбурни 
галаз) хьанвай зиянар алудун патал суббот-
никар кьиле тухузва. Райондин администра-
цияди хасаратвилер хьанвайбуруз эменни 
кIвачел ахкъулдун патал вири жуьредин 
куьмекар гузва. Майишатдин дараматар 
ремонт авун патал бюджетдинбур тушир 
такьатрикай менфят къачуда. Арадал атанвай  
гьалар райондин кьилин хсуси гуьзчивилик 
ква. Суткадин вири вахтунда мониторинг 
тешкилнава – Фиярин хуьр вичин бедбахт-
вилихъ галаз текдаказ амукьдач. 

«Ахты-Мискинджа» къанал 
ахтармишна

 Фсижан
Ата-бубайрилай азербайжанрихъ, эрменийрихъ ва маса 

халкьарихъ галаз какахьна, гьуърметлудаказ яшамиш жез 
хьайи лезгийриз пара девлетлу ва тӀямлу тӀуьн-хъун ава. 
Месела, зи рагьметлу диде Туту-ханум гъвечӀи чӀавалай 
Бакуда азербайжанринни эрменийрин къуншидал яшамиш 
жез, адаз лап хъсандиз абурун чӀалар ва ацукун- къарагъун, 
тӀуьн-хъун чIидай. Дидедин гъилин тӀямлу хуьрекрин дад 
къени сиве ама.

Гьеле 1936-1940-йисара зи рагьметлу буба Эмираслана 
Ахцегьрин гьамамар кирида кьуна, анал чайхана ачухнавай. 
Ашпазни милли хуьрекрин устад Манатилов Юсуф даш тир. 
Виридаз чидай адетдин хуьрекрилай алава, адан «фсижан» 
тIвар алай ажайиб дадунин милли хуьрекдин тариф акъатна-
вай. Ам ийидай къайда зи рикӀел алама. Чугундин къажгъан-
да ва я чапакда сифте туртурдин тике-тике авунвай як твада. 
Ахпа къат-къат михьнавай шабалатар, хам алаз силегарнавай 
жыр-гъажи ичер, кьил чичӀекар вегьена, винелай 2-3 нардин 
миже элизда, кьел ва чайдин са тӀурунавай шекердин песок 
вегьеда. Абурулай са тӀуб винеда жедайвал яд цана, къулал 
эцигда. Звал акьалтайдалай кьулухъ са сятда лемкьи цIал рга-
да. Туртурдин якун чкадал кӀелен як ишлемишайтIани жеда, 
анжах вучиз ятIани, а чIавуз и хуьрекдиз «къала» лугьуда. 
Багьа мугьман атайла, бубади гьамиша «фсижан» ийиз тадай.

Чи халкьдин милли кухняда саки рикIелай фенвай и 
хурек авун за квезни теклифзава. Квез бегенмиш жедайдахъ 
инанмиш я!

«Шерифали бубадин насигьатар» ктабдай

Селимат Мегьамедбегова – духтурвилин кьилин 
образование къачур сифте дагъви дишегьли

Дашдемир ШЕРИФАЛИЕВ

Ахцегьрин баркаллу чили 
илимдин жуьреба-жуьре 
хилерай чпин тIварар та-

рихда эбеди авунвай рухваярни 
рушар гзаф ганва. 

Медицинадикай рахайтIа, вичихъ 
светский образование авай Дагъу-
стандин сифте духтурни баркаллу 
ахцегьви тир – Бей-Бала-бег Султанов 
(Ахтынский). Ам 1879-йисуз Ахцегьа 
медени хизанда дидедиз хьана. Чка-
дин школадилай кьулухъ Москвадин 
ва Париждин Сорбоннадин универ-
ситетра медицинадин факультетар 
акьалтIарна, иллаки бедендин къе-
непатан ва венерологиядин азаррай 
адакай зурба пешекар хьана. Бей-
Бала-бег Ахтынскийди 1902-1905-йи-
сара Дагъустандин Куьре округдин ва 
1909-1910-йисара Къаякент хуьруьн 
духтурвиле кIвалахна. 1914-1918-йи-
сара адакай Баку шегьердин Ми-
хайловский пулсуз 1- лечебницадин 
духтур хьана… 

Бей-Бала-бег Ахтынскийдин уь-
муьрдин рехъ-кIвалах са медицинадал 
сергьятламиш тушир. 1907-йисан 
6-февралдиз ам, халкьдинни гьукум-
даррин арада кьетIен гьуьрмет къазан-
мишнавай зурба духтур, Дагъустан об-
ластдин Закатал округдин патай Росси-
ядин II эверунин (созыв) Госдумадин 
депутатвиле хкязава. Амма, зегьметчи 
халкь патал алахъзавай духтур ва 
общественный деятель Бей-Бала-бег 
Султанован эхир-кьисмет, гьайиф хьи, 
туькьуьлди хьана: 1918-йисан 20-март-
диз Бакуда мусурманриз акси погромра 
хаинди ам тфенгдай яна кьена. 

Къейдин, революциядилай вили-
кан йисара Самур округдин, Ахцегь-
рин агьалийрин сагъламвал хуьнин 
кар чкадин жерягърал ва Тифлисско-
Михайловский больницадин къва-
лав гвай фельдшервилин школадин 
тербиячийрал акъвазнавай. Месела, 
1895-1919-йисара Самур округдин 
кьилин духтурвиле (округдин сани-
тарный управлениедин начальник) 
лагьайтIа жеда, вичиз хъсандиз лезги 
чIални чир хьанвай Ахцегьа Никола-
ян къеледин офицер – духтур Антон 
Никифорович Ефимова (Къашкъа дух-
тур) кIвалахзавай. Кьилин образование 
авай урус духтурдихъ галаз санал 
Тифлисдин фельдшервилин школадай 
акъатнавай Берали Агьмедова, Шуай 
Гудаева кIвалахзавай.

Октябрдин инкъилабдилай ви-
ликан девирда медицинадин рекьяй 
светский кьилин образование къачур 
дагъустанви сифте дишегьли – ахцегь-
ви Несрединан руш Мегьамедбегова 
Селимат хьана. Чаз адан шикил ва 
биографиядин бязи гьакъикъи дели-
лар, гьайиф хьи, малум туштIани, гьа 
девирда савадлу дишегьлийрин ва 
кьилди Селимат духтурдин къамат-
чешнедал фикир желбин. 

Фикир гайила, адан уьмуьрдин рехъ 
20-асирдин эвелра дагъви дишегьли 
патал гьич фикирдиз гъиз тежедайди 
я. Вучиз лагьайтIа, а девирда Дагъу-
станда савадлу дишегьлияр тупIаралди 
гьисабиз жедай ва кьилин образование 
абуруз гуж акакь тийир рикIин хиял 
тир. Амма аялрин тербия-гележег, 
гьелбетда, диде-бубадилай пара аслу 
я. И жигьетдай Селиматан бахтуни 
гъана. Бакуда нафтIад мяденрин са-
вадлу фяле Несредина вичин зигьинлу 
рушаз Ахцегьрин урус мектебда, ахпа 
Санкт-Петербургдин дишегьлийрин 
медицинадин институтдик экечIна 
кIелдай мумкинвал гана. 1897-йисуз 
ачухай а институт Россияда, гьакI 
Европадани кваз медицинадин рекьяй 
дишегьлийриз кьилин образование 
гузвай сифте заведение тир. Селимат 
Мегьамедбеговади 1917-йисуз ам куь-
тягьай са тIимил вахтунилай октябрдин 
инкъилаб башламишна.

Дагъви сифте дишегьли духтур-
дикай рахадайла, гьелбетда, Зейнаб 
Тамбиевадин тIвар кьунни кутугнава. 
Кабардино-Балкариядай тир сифте 
дишегьли-духтур Зейнабани, Сели-
мата хьиз (уьлкведин меркез Санкт-

Петербургдин гьа са мединститут 
кIелнавай мусурман рушариз садаз-сад 
хъсандиз чидай, арада дуствилин-
ни пешекарвилин сих алакъаярни 
авай жеди), девирдин ва шариатдин 
къанунриз таб гана, дагъвийриз куь-
мекунин къаст эцигуналди светский 
тамам медобразование къачуна. Санкт-
Петербургда дишегьлийрин медин-
ститут акьалтIарай ада духтурвилин 
тежриба 1908-йисалай башламишна. 
Республикадин дагълух районра, 
Нальчикда (1920-йисара шегьердин 
больницада дишегьлийрин отделдин 
заведиш тир), 1936-йисалай Бакудин 
3-нумрадин больницада гинекологвиле 
кIвалахна, уьмуьрдин чIехи пай – 50 
йис халкьдиз медицинадин рекьяй 
къуллугъуниз бахшна. Селимат Мегьа-
медбеговадизни Зейнаб Тамбиевадиз, 
гинеколог-духтурариз хьиз, иллаки 
дагъви дишегьлийрин патай еке игь-
тияжлувал ва гьуьрмет авай. 

Селимат Несрединовнади вичиз 
уьмуьрдин сенят-рехъ яз гинекология 
хкягъун дуьшуьшдай тушир. Диндин 
таъсир ва куьгьне адетар себеб яз, 
виликрай дагъви дишегьлийривай 
чеб начагъ хьайи дуьшуьшра итим 
духтуррин патав физ жезвачир. Дагъ-
устандин областдин гьа вахтунин 
бязи гьахъ-гьисабра къейднавайвал, 
ина духтурар дишегьлияр тахьуни 
«халкьдин сагъламвал хуьнин кардиз 
пис таъсирзавай». Шегьерра гьалар са 
тIимил кьезил тир. ИкI, вич 1903-йисуз 
эцигай Порт-Петровскдин шегьердин 
амбулаторияда азарлу дишегьлияр 
анжах са духтур дишегьлиди кьабул-
завай. Амма Ахцегь райондин дагълух 
хуьрера дишегьлияр медицинадин 
куьмекдикай саки магьрум тир. 

  Санкт-Петербургдин дишегьлий-
рин мединститут куьтягьна, 1917-йи-
суз гинеколог-духтурвилин кьилин 
образование гваз Селимат Мегьамед-
бегова хайи ватандиз хутуникди ина 
халкьдиз медицинадин рекьяй къул-
лугъунин гьалар-ери тамамвилелди 
дегиш жезва. Халкьдин сиверай-сиве-
риз чкIиз къе чав агакьнавай делилрай, 
Селимата неинки са ахцегьвийриз ва 
неинки са гинекологиядин рекьяй, 
гьакI йиф-югъ, вахт ава-авач талгьана, 
яхдиз ва балкIандаллаз дагълух яргъал 
хуьреризни физ, саки вири Самур 
округдин жемятдиз медицинадин 
гьар жуьре куьмекарна. Гьелбетда, 
адан куьмекдиз иллаки руфунал залан 
дагъви дишегьлияр гзаф муьгьтеж тир. 

Дагъвийрин арада тиф, оспа, ма-
лярия, чахутка хьтин садакай садак 
акатдай хаталу азарри кьил хкажнавай 
гьа макъамда Селимат духтур (ам 
Ахцегьа аваз хьайи са кьадар вахтун-
да), гьелбетда, Антон Никифорович 
Ефимовазни еке куьмек тир. Лугьуз-
вайвал, Селимата духтурвилин пеше 
хкягъунин себебкарни рушан буба 
Несрединан дуст Антон Ефимов хьана. 

Ихтилат кватай чкадал къейдин, 
1895-йисалай Ахцегьа къуллугъиз 
хьайи дяведин духтур А.Н.Ефимова 
1917-йисан инкъилаб ва Советрин 
власть хушдиз кьабулна, гьавиляй 
ам къеледин аскеррихъ галаз хъфе-
нач, чкадин жемятдиз духтурвиле 
кIвалахиз акъвазна. Амма икI яргъалди 
давам хьанач, яшайишдинни сиясат-
дин цIийи шартIари ам 1919-йисуз 
Бакудиз хъфиниз мажбурна. Тайиндиз 
лагьайтIа, 25 йисуз чкадин жемятдихъ 
галаз гьуьрметлудаказ яшамиш хьайи 
къулай ва вердиш алем амукьнач. Къе-
ледин урус гарнизон чкIана, туьркве-
ринни Деникинан оккупантри чкадин 
граждан администрация алудна. Боль-
шевикрин патал алай урус духтурдин 
уьмуьр еке хаталувилик квай. Гьавиляй 
ам гзаф ахцегьвияр-вичин дустар авай 
ва вичивай кIвалах давамариз жери 
мумкинвал авай Бакудиз куьч хъхьа-
на. Дагъустандин халкьдин писатель 
Къияс Межидова вичин «Къашкъа 
духтур» романда къейднавайвал, пара 
кIани духтур рекье тваз Ахцегьрин 
саки вири жемят атанвай ва духтур-
дин рикIизни вич дагъви халкьдивай 
гьамишалугъ къакъатзавайдакай аян 
тир. Духтурдиз вичизни, халкьдизни 

виридалайни гьайиф къвезвай кар 
ам тир хьи, 25 йисуз лезгийрин арада 
яшамиш хьайи, чIал ва адетар чиз 
жуванди хьанвай, жемят пулсуздаказ 
сагъариз хьайи «Къашкъа духтур» 
гила дявединни каш-азиятринни ва 
эпидемийрин виридалайни четин ва 
герек вахтунда къакъатзавай.

Девирар, яшайишдин чкаяр, 
шартIар дегиш жезвайтIани, Селимат 
Несрединовнади жемятдиз сагъламви-
лин къуллугъдин гьар йикъан везифа 
- буржи сабурлувилелди давамар-
завай. Вичин уьмуьрдин эхиримжи 
йисара ада – духтурвилин баркаллу 
зегьметдин ветеранди, Дагъустандин 
лайихлу духтурди – вичин яшариз ва 
сагъламвилин гьалдизни килиг тавуна, 
Махачкъала шегьердин дишегьлийрин 
консультацияда кIвалахзвай. Амма 
кьабулзавай начагъ дишегьлийриз 
чеб сагъарзавай духтурдин уьмуьрдин 
рехъ Дагъустандин дишегьлийрин об-
разованиедин тарихдай тамам девир 
тирди чизвачир.

Эхь, Селимат Мегьамедбеговадин 
личный дело РД-дин Центральный 
государстводин архивда (фонд Р-352, 
опись 22, дело №25) – «Дагъустандин 
лайихлу инсанрин личный делояр» 
разделда хуьзва, документрал 1945-йис 
кхьенва. И архивада тIвар гьатун, яни 
ам республикадин уьмуьрдик лайихлу 
пай кутунвай инсанрин жергеда тун 
– им уьлкведин ва халкьдин вилик 
государстводи дагъви дишегьлийрин 
арада духтурвилин кьилин образо-
вание къачур «сифте чубарукдин» 
лайихлувилер гьисаба кьун я.

Селимат духтурдин кIвалахдин 
метлеблувилиз гьакъикъи къимет гун 
патал виликдай Дагъустанда инсанрин 
сагъламвал хуьнин кар гьихьтин чка-
дал алайтIа аннамишна кIанда. Тарих-
чийри къейдзавайвал, 20-асирдин саки 
юкьвал къведалди дагълух районрин 
агьалияр патал пешекарвилин меди-
цинадин куьмек саки авачир. Ина ин-
санар малум тушир азарар, эпидемияр 
себеб яз рекьизвай. Чи дагълух хуьрера 
дишегьлийри чпиз стерилизацияди-
кай ва бактерийрикай эсиллагь хабар 
авачир мамачи папарин (повитуха) 
куьмекдалди аялар рухузвай. Иллаки 
пешекар духтуррин куьмекдикай магь-
рум кесиб къатарай тир дишегьлияр 
иви финик ва сепсисдик рекьизвай 
дуьшуьшар давам жезвай. Анжах 
1930-йисарин эхирда Дагъустандин 
районриз уьлкведин маса регионрай 
жегьил фельдшерарни акушеркаяр 
ракъуриз эгечIна. Анжах ахпа, Сели-
мат Несрединовнадин кар-рехъ Ах-
цегьрин машгьур школа акьалтIарна, 
дагъустанви дишегьлийрикай сифте 
яз медицинадин илимрин доктор, про-
фессорвилин дережа къачур Къемер 
Абдурагьимовна Палчаева-Адигуьзе-
ловади (1915-1992), Азербайжандин 
лайихлу духтур Сона Ибрагьимовна 
Мамедовади (1918-1991) ва масабуру 
давамарна.

Дагъви дишегьлийрин фикирдиз 
кIелун эсиллагь текъвезвай гьа авам 
девирда вичин вилик гинеколог-дух-
турвилин къаст эцигуналди, сифте 
агалкьунралди Ахцегьрин светский 
школа кIелай ва гуьгъуьнай мусур-
ман дагъви рушарикай сифтеди яз 
уьлкведин меркез Санкт-Петербург 
шегьердиз фена, духтурвилин вини 
дережадин пеше къачур ва вичин вири 
алакьунар-къуват – уьмуьр лагьайтIа 
жеда, ватанэгьли дишегьлийрин сагъ-
ламвал хуьнин кардиз бахш авур 
Селимат Мегьамедбегова гьакIан ваъ, 
гьакъикъатда игит дишегьли я. Адан 
баркаллу тIвар-кар рикIелай алу-
дун, икьван чIавалди несилриз раиж 
тавун, хайи ватан Ахцегьа кьванни 
тIварунихъ са куьче тахьун – им чаз 
чи милли тарих, игитар, тийижирвал, 
авамвал, эдебсузвал я. Алатай девир-
рин рагьметлу, баркаллу несилрин ви-
лик и гъалатI-тахсир туькIуьр хъувун 
патал С.Н.Мегьамедбеговадиз, Къ.А. 
Палчаевадиз, гьакI С.И.Мамедовадиз 
– чпин девирдилай вилик элячIай бар-
каллу ахцегьви рушариз хайи ватанда 
памятникар эцигун  кутугнава.  

М.НАРИМАНОВ

Ахцегь райондиз «Управление «Дагмелиоводхоз»» 
ФГБУ-дин директор Юсуф Мегьамедов рабочий мугьманви-
ле атана. Муниципалитетдин кьил Абдул-Керим Палчаевахъ 
ва Управлениедин Ахцегьрин филиалдин директор Мажидин 
Мамедбеговахъ галаз санал ада райондин территорияда авай 
мелиорациядин къаналар ахтармишна ва абур авай гьалдиз 
кьимет гана. Гуьруьшди виридалайни хци месэлаяр къарагъ-
арна: дугунрин цин кьитвал, къаналрихъ хъсандиз гелкъуьн 
тавун ва нетижада цанвай культураяр терг хьун. Къаналра 
гьамиша авачиз яд хьунин шартIуналди агьалияр чпив 
дугунрин яд агакьарунай пул гуз гьазур тирди ва икI мад. 

«Чна райондин идарайрин ва тешкилатрин коллектив-
рихъ галаз санал вахт-вахтунда субботникар кьиле тухузвай, 
хсуси къуватралди къаналар михьзавай ва бюджетдинбур 
тушир такьатрин гьисабдай къайдадай акъатнавай участокар 
ремонтзавай. ЯтIани инсанар яд авачиз амукьзавай» – къейд-
на Абдул-Керим Палчаева. Райондин кьили инанмишарна 
хьи, администрация гележегдани мелиорациядин къаналар 
авай гьал хъсанарунин ва  вилик квай месэлаяр кьилиз акъ-
удунин тереф хуьнин карда куьмекар гуз гьазур я. 

Техникадин шартIар ва ихтияр гузвай документация 
авачиз законсуздаказ эцигнавай муькъверин месэлани 
къарагъарнавай. Идани дугунрин сетдиз ери аваз къуллугъ 
авуниз манийвалзава. 

Юсуф Мегьамедован гафаралди, гьар юкъуз герек тир 
кIвалахар тамамаруналди, къаналар авай гьал хейлин хъсана-
риз жеда. Рахун мелиорациядин инфраструктурадиз пландин 
бинедаллаз къуллугъуникай физва (кьетIен гьаларилай аслу 
тушиз). Ахтармишунрин нетижайрай жавабдар ксариз тайин 
тир тапшуругъар гана. 

Камалдин хазинадай
Ажалдиз етимар авач.
Мугьманни хабар тавуна къведа, ажални.
Пулунихъни уьмуьр маса къачуз жедач.
Рекьиз кичӀе жемир, кьиникьикай кичӀ хьухь! 
Ажал гьар са касдин мугьман я.
Пешер авахьдайди я, тар - амукьдайди.
Агъа дуьньядин ракӀарар вирибуруз ачух я.
Инсан кьейила тІвар амукьда, пеленг кьейила - хам.
Цавуз экъечӀиз рехъ авач, чилин кӀаник физ - варар квач.
Чидач вуж фад рекьидатӀа: кал рекьидани, тахьайтӀа - дана.
Нисинилай кьулухъ чимивал жедач, рагьметдиз фейида-

лай кьулухъ - шадвал.



Хуьруьн михьивал чалай аслу я

Лумуна АГЬМЕДОВА

Инсанриз аял чIавалай неинки 
са вичиз ва я патарив гвай инсанриз, 
гьакI жув яшамиш жезвай чкадизни-
кIвализ, хуьруьз, шегьердиз талукь 
язни михьиди, кьенятлуди ва се-
лигъалуди жез чирзава. Амма чун 
мукьвал-мукьвал къайгъусуз агьа-
лийри контейнеррин патарив тун-
вай  зирзибилрив  ацIанвай чIулав 
пакетрин гьамбаррин, куьгьне ме-
белринни эцигунрин амукьайрин, 
тарарин цуьрцеринни коробкайрин 
шагьидар жезва. Абуру неинки 
райондин акунар чIурзава, гьакI 
коммунальный къуллугъчийриз че-
тинвилер арадал гъизва, абур михьи 
авун патал алава вахт ва ресурсар 
серф авуниз мажбур жезва. 

Идалайни  гъейри, и кардив 
жавабдарвал авачиз эгечIунин не-
тижада чими гьавадикди пакетра 
авай зирзибил фад чкӀизва, пис ни 

пайда жезва, абурал кьифер, гьаша-
ратар ва маса гьайванар желб ийизва. 
Къейдзавайвал, а пакетар куьчейра 
гьатнавай кицIери ва иесисуздаказ 
куьчейриз ачухнавай малари  пад-
падзава, къене авай зирзибилар 
кьуд патахъ чукIурзава. Нетижада, 
УЖХК-дин къуллугъчийри гьар 
юкъуз михьивилерин серенжемар 
кьиле тухузватIани, кIвалахзавай фя-
лейрин зегьмет бада жезва. И карди 
инфекцияр чукӀурунин хаталувални 
артухарзава. 

 Са кар мад ава. Гатуз гьамиша 
ичӀи ийизвай зирзибилдин контейне-
рарни пис ниэдин чешме хьун мум-
кин я. Себеб тек са гьавадин кьакьан 
температурадал алач. Контейнеррин 
къерехрал ва кӀанел органический 
чиркинрин амукьаяр къвердавай 
гзаф кӀватӀ жезва, абуру бактерияр 
ва микроорганизмаяр пайда хьун 
патал къулай шартӀар арадал гъиз-

ва. Гьавиляй чими вахтунда неинки 
зирзибилар  вахт-вахтунда хутахун, 
гьакӀ контейнерриз  санитариядин 
рекьяй фикир гун ва дезинфекция 
авун иллаки важиблу я.

Районда хъсандиз дуьзмишнавай 
зирзибилар вегьедай махсус кон-
тейнерар ва абур  эцигдай махсус 
майданар туькIуьрунин кIвалахар 
кьиле тухванва. УЖКХ-дин ида-
ради  зирзибилар вегьедай къапар 
цIийи хъувунин серенжемарни 
кьилиз акъудзава. Санлай къачур-
ла, УЖКХ-дихъ 244 контейнеррин 
майдан ва 300 контейнеррин ящик, 
идалайни гъейри, къулайвилелди 
туькIуьрнавай махсус 10-12 майдан  
ава.

 Куьчейрин зирзибилдин кон-
тейнерри шегьерра, хуьрера, чун 
яшамиш жезвай чкайра михьивал 
ва къайда хуьнин карда асул роль 
къугъвазва. Абуру неинки агьалий-
риз, карханайриз амукьаяр мен-
фятлудаказ терг ийиз куьмекзава, 
гьакӀни экологиядин жигьетдай 
тIебиат михьидаказ ва жемятдин  
сагъламвал хуьниз  куьмек гузва.

Чавай гьар садавай амукьаяр 
гьялунин къайдайрал амал авуналди  
ва къанажагълувал къалуруналди 
михьивал, низам-къайда хуьник 
вичин пай кутаз  жедайди  рикIел 
хуьн важиблу я. Анжах икI вири 
сад хьана зирзибилар контейнерриз 
гадарайтIа, ТКО авай пакетар гьар 
гьинал хьайитIани гадар тавуртIа, 
чавай чи район ва хуьр, райондин ру-
ководстводи ва гьакIни УЖКХ-дин 
къуллугъчийри къачузвай зегьмет-
дин къадир чир хьана, михьидаказ 
ва гуьрчегдаказ хуьз жеда.

Таржумаяр

Анна АХМАТОВА (1889-1966) 
Урус чIалай, шиирар таржума авурди Зульфикъар Къафланов я.

Я Волкован, я тахьайтIа Къазандин
Вахтни жезва сурарай чил къачудай,
Кеферпатан рехи цавун яргъандик
Жегьилзамаз гьамишалугъ ксудай.

Гьеле цIийи муьгъ куьтягьиз
тахьанмаз,

Кьуьдни вичин рекье амаз
 яргъал тир,

Зи кьве гъилни, ивидин звер
 атIанвай,

Чхаяр хьиз гадар жеда хурал зи.

За гьич садан шадвилин дем
 чукIурдач,

Я садазни жуван патав эвердач.
Зи кIвал за текдаказ чIагурда,
Пурпу накьвар экIя ийиз жигердал...
                                                 
                              1914-йис
        * * *
Юзазва муркIадин къаябар,
Бушлухар кьадарсуз хъипи я.
Агь, куьз на гузва заз азабар,
Чизвач заз зи тахсир, кIани яр.

Рекьикь зун, кур ятIа хиялар,
Анжах заз къалурмир къайивал.
Ваз закай кIанзавач аялар,
Гузвач ваз зи чIала чимивал.

Жеда, эхь, вири ваз кIанивал,
За жуван хуьзва гаф, чIурзавач.
Ваз гана уьмуьр за, рикIин тIал
Ялзава чкадиз сур авай...
	
                                         1918-йис

Таран суза
Шикил – Ю. САРКАРОВ, текст – Д.ШЕРИФАЛИЕВ             

Такурди амач заз асирдин къене,
ТIебиатдин шандакьри жакьвана келле.
ТIурфанриз, селлериз гана лап дурум,
Эхна за хаин инсандин зулум.
  
ЦIай яна шумудра, илигна нажах,
Вуч тиртIа чидач зак квай гунагь.
Виридан хъиляй жеда яшамиш,
Хел-цурц ама: зайиф жедач руьгь.
 
Анжах са карди эзмишзава рикI:
Къуншияр къакъатна. Эхи ийин гьикI?  
Хушуналди къачунва вири тIал жувал,
Алудиз тамалай бедбахтвал, завал.

Халкьдин виридалайни еке 
девлет адан чIал я, ам хуьх!

Дашдемир ШЕРИФАЛИЕВ

ЧIал хуьзвайди диде, Ватан хуьзвайди буба я лугьуда. 
ХупI дуьз тестикьарун тушни! Гьавиляй адаз масакӀа ваъ, 
дидед чӀал лугьузва. Амма, гьайиф хьи, эхиримжи вахтара чи 
жегьил дидейрини бадейри чпин хайи чӀал хуьзмач. Чун ша-
гьидар я, абуру гьатта бинедилай гуя кьасухдай чпин аялриз 
лезги чӀал чирзавач. КьепӀинихъ «лай-лай бала, лай- лай...» 
дин чкадал «баюшки бай-бай» - дилай эгечIна абуруз урус 
чӀал акъудзава. Гуя урус чӀал кесерлу «престижни» я лугьуз, 
жуван дидед чӀал усаларзава, квадарзава. Им еке гъалатӀ я, 
жуван халкьдиз хаинвалун я.

Гьелбетда, урус чӀалаз чун ерли акси туш. Халкьарин 
арадин рахун акахьунин девлетлу урус чӀал уьлкведин кьилин 
чIал яз, ам чир хьун важиблу я. Разивилелди къейдин, ам 
чин тийидай кас гьатта чи дагълух яргъал хуьрерани амач, 
кӀвалевай гъвечӀи аялризни ам телемультикрай чир жезва. Их-
тилат квахьзавай жуван дидед чӀал, халкь, ватан хуьникай я.

ЧӀал халкьдин кьилин лишан тирди ва чӀалахъ галаз 
халкьни квахьзавайди парабуру кьатӀузвач. Гьелбетда, чун 
гьамиша гьа ихьтин къайгъусузбур тушир. Рагьметлу чи 
бубайри агъзур йисарин къене гьар жуьре чапхунчийринни 
душманрин хура акъвазуналди хайи чӀални, халкьни, ватанни 
хвена, къе чав агакьарнава. 

«Эгер пака зи чӀал квахьдайди чир хьайитӀа, зун къе ре-
кьиз гьазур я», – лагьанай Расул Гьамзатова, гаф атай чкадал 
лугьун, вичи урус чӀалал са шиирни кхьин тавур (таржума-
чийрин куьмекдалди машгьур хьана) дуньядин дережадин 
чIехи шаирди. «Халкьдин эбедивал (бессмертие) – адан чӀала 
ава», – лагьана машгьур писатель Чингис Айтматова. Хайи 
чIал, халкь хуьн патал чаз, лезгийриз, гьа ибур уьмуьрдин 
асул мурад, къаст хьана кӀанда.

Эхь, жуван хайи дидед чIалакай, ам хуьнин важиблувили-
кай яргъалди рахаз жеда. Вичикай ихтилат физвай месэла заз 
виликдай жуван рагьметлу чӀехи бубади ахъа авур са хъсан 
кьисадалди куьтягьиз кӀанзава.

Им хуьрер-мулкарал гьужумар авун, мал-девлет чапхун-
къакъудун адет тир куьгьне заманада хьайи кар я. Дагълух 
лезги хуьруьн патавай гъиле затӀ гьат тавуна хъфизвай атлу 
кӀеретӀдин башчидиз къуьлуьн никӀе гвен гуьзвай дишегьлий-
рикай хкатна къугъвазвай аялар аквада. «Им хандиз зи патай 
виридалайни хъсан савкьват жеда» лагьана, ада 5-6 йиса авай 
са гадани, гьарай къвез, балкӀандал вегьена, чпин вилаятдиз 
хутахда. Ялгъуз дишегълияр мет-кьил гатаз шехьиз амукьда.

Пара хвеши жеда хандиз ихьтин кьетӀен «савкьват» 
акурла, ада гада саки гьахьтин яшдавай вичин рухвайрихъ 
галаз тербияламишун вичин къуллугъчийрал тапшурмишда. 
Зигьинлу, дирибаш гададиз са куьруь вахтунда и халкьдин 
чӀал, адетар чир жеда. ЧӀехибуру лагьай гаф, тапшурмишай 
гьар са кар рикӀе авайвал кьилиз акъуддай къилихрин ам 
вирибуруз бегенмиш тир. ЧӀехи жеридавай ам мадни хъсан 
буй-бухахдиз къвезвай, тербиялу жезвай. Къугъунрани, 
кӀелунани, гьар жуьре бягьсер-акъажунрани таяр-туьшери-
лай, гьатта хандин рухвайрилайни викӀегь лезгидин алакьун-
рал пехилбурни авай.

Амма гъурбатдиз акъатай гьа сифте йикъалай лезги гада-
диз са кьетӀенвал авай: мумкинвал хьанмазни, вирибурукай 
хкечIна, ам вич-вичив рахаз, хъуьрез-шехьиз, къугъвадай. 
И кар виридаз сир тир. Нубатдин сеферда гьа икӀ вич-вичиз 
хелветда авайла, хандин рухвайри адакай ягьанатар ийида. 
Гафарай гафариз, ахпа кукӀунриз акъатна, гатада ада хандин 
кьве хвани. И кардикай хабар хьайи ханди ам вичин еке 
кӀвалерай ахкъудна, лукІвиле са девлетлу мулкдардиз (по-
мещикдиз) гуда. ЖаллатӀрин гуьзчивилик кваз гьа вич хьтин 
язухрихъ галаз пакамлай няналди са кьас фахъ чуьлда юкь ка-
куруниз мажбур жеда и жегьил катдай мумкинвални авачиз. 
Амма кьилди жез, вич-вичив рахадай хесет адакай хкатдач.

Садра гьа и гьалдаваз ацукьнавайла, патав гвай рекьяй 
пар алай балкӀанарни вилик кваз са яшлу савдагар физ жеда. 
Япарихъ садлагьана таниш лезги чӀалан ван галукьай ам, 
тажуб хьана амукьда. Жегьилдин патав атана, адахъ галаз 
ихтибарлувилелди сир-къам ийида дуьнья акунвай камаллу 
касди. Ватандивай къакъатуникди чара атай гьалдавай га- 
дади вичикай ахъайда. На лугьумир, патал чкада хайи чIал, 
милли адетар рикӀелай алат тавун патал ам гьамиша вичин 
диде-бубадихъ, багърийрихъ галаз рахазвай. Гьар юкъуз 
вичин туькьуьл кьисметдикай, четин яшайишдикай, кьилел 
къвезвай крарикай суьгьбетзавай, яргъал ватанда амай вах-
стхадихъ галаз къугъвазвай кьван.

– Эхь, чан халу, тахьайтӀа зи рикӀелай дидед чӀал, адетар, 
мукьва-кьилиярни алатдай эхир. Пака ватандиз хъфейла, 
абуру дидед чӀални чизмачир зун кьабул хъийидани? – лу-
гьуз, вилерал накъвар акьалтна жаваб гузвай ада лезгидалди 
рахазвай савдагардиз.

Лезги жегьилдин кьетӀен ватанпересвал акур савдагардин 
вилерал накъвар акьалтда ва ам азад хъувуна ватандиз хута-
хун кьетӀда. Къизилдин пулунихъ иесидивай маса къахчуна, 
ада лезги гада вичин ватан галайвал рекье хтуна.


